PORTUEN ARLOKO ESKUMEN-BANAKETA

Estatuak:

· EK, 149.1.20:  Merkataritzako itsasketa eta ontziei bandera jartzea; itsasbazterretan argiak jartzea eta itsas seinaleak egitea; interes orokorreko portuak...

· EK, 132.2: Estatuaren herri-jabariko ondasunak izango dira legeak finkatzen dituenak, eta, edozein kasutan, itsas-lehorreko aldea
, hondartzak, lurralde-itsasoa, gune ekonomikoaren baliabide naturalak eta kontinenteko plataforma
· Azaroaren 24ko 27/1992 Legea, Estatuaren Portuena eta Merkataritzako Itsasketarena

· Uztailaren 28ko 22/1988 Legea, Itsasertzena.

EAE

· EAEko Estatutua, 10.31:  Lurraldearen eta itsasbazterraren antolamendua…

· EAEko Estatutua, 10,32:  Trenbideak; lehorreko, itsasoko eta ibaietako garraioa eta kable bidezkoa, portuak, heliportuak, aireportuak eta Euskal Herriko Meteorologia Zerbitzua, konstituzioaren 149.1.20 artikuluan xedatutakoari kalterik eragin gabe. Zama-kontrataguneak eta -terminalak
· EAEko Estatutua, 11.1 a): Estatuaren oinarrizko legeria lege bidez garatzeko eta EAEko lurraldean betearazteko eskumena, honako gai hauetan:
a) Ingurumena eta ekologia.

c) Euskal Autonomia Erkidegoko arrantza-sektorearen antolamendua.

· EAEko Estatutua, 12,8:  Estatuaren legeria betearazteko eskumena, honako gai hauetan: interes orokorreko portu eta aireportuak, Estatuak zuzeneko kudeaketa beretzat gordetzen ez duenean.
· EAEko Estatutua, 12,10:  Estatuaren legeria betearazteko eskumena, gai hauetan: itsas salbamendua eta industria-isurketak nahiz isurketa kutsakorrak, EAEko itsas-bazterrari dagozkion Estatuaren uretan egiten direnak
KONSTITUZIO AUZITEGIAREN DOKTRINA

Konstituzio Auzitegiaren 40/1998 epaia: Portuen eta Merkataritzako Itsasketaren Legea
· Portuen gaian batzuen eta besteen eskumenak pilatzea: Konstituzioak, 148.1.6 eta 149.1.20 artikuluetan, Estatuari nahiz autonomia-erkidegoei esleitzen die «portuen» gaineko eskumena, eta, lehenago ere adierazi izan dugun bezala (KAE 77/1984), eskumen horren barruan portuaren errealitate fisikoa ez ezik bertan egiten den jarduera ere sartzen da. Konstituzioan, eskumena ez da portuko gune batzuen gainekoa, ezta portuko jarduera jakin eta zehatz batzuen gainekoa ere, baizik eta portuaren beraren gainekoa (12. OJ)

· Estatuaren eskumenak: Konstituzioak Estatuarentzat gordetzen du merkataritzako itsasketaren gaineko eskumen esklusiboa eta interes orokorreko portuen gainekoa (EKaren 149.1.20 art.) … Estatuari dagokio, orobat, merkataritzako jarduera egiten den portuen gaineko eskumena, baldin eta dena delako autonomia-erkidegoak ez badu portu horien gaineko eskumena bere gain hartu (6. OJ).
· Estatuko Administrazioaren eskumenekoak diren itsas instalazioak: Konstituzio Auzitegiak konstituzioaren aurkakotzat jo du legean “itsas instalazioei” buruz ematen den definizioa; bere ustean, Estatuaren Portuen eta Merkataritzako Itsasketaren Legearen 4. artikuluak “itsas instalazioen” definizio zabalegia ematen du; izan ere, bertan sartzen baititu itsasaldeko jabetza publikoa okupatzen duten instalazioak, baldin eta salgaien, bidaiarien edo arrantzako produktuen garraiorako erabiltzen badira eta Legearen arabera itsas portutzat jotzeko behar diren baldintza guztiak betetzen ez badituzte…Definizio horren ondorioz, EKaren 148.1.6 artikuluaren ondorioz autonomia-erkidegoen eskumenekoak izan beharko liratekeen hainbat instalazio Estatuko Administrazioaren esku geratzen dira, nahiz eta merkataritzaz besteko portuak izan (9. OJ).
· Kudeaketa bakarraren printzipioa: …printzipio hau ezin da baliatu Estatuari bereak ez diren eskumenak esleitzeko; nolanahi ere, ezin da esan printzipio hori konstituzioaren aurkakoa denik Konstituzioak eta autonomia-estatutuek jasotzen ez dutelako bakarrik; izan ere, Estatuak noiznahi aplika dezake printzipio hori bere eskumeneko portuetan (12. OJ).
· Interes orokorreko portua: (17., 18., eta 19. OJak) merkataritzarako ez diren portuak ere izan daitezke interes orokorrekoak, eta, hortaz, Estatuaren eskumen esklusibokoak, bai EKaren 148.1 artikuluaren arabera bai EKaren 149.1 artikuluaren arabera.
Autonomia-erkidegoek portuen gainean duten eskumena portu horietan egiten den jardueraren gainean dago oinarrituta; aldiz, Estatuak portuen gainean duen eskumen esklusiboa interes orokorraren kontzeptuaren gainean dago oinarrituta; interes hori Estatu osorako garrantzia duen jardueraren bat egiten den merkataritza-portuetan hauteman daiteke, batik bat...

Konstituzioan ez da zehazten zer jo behar den «interes orokorreko portutzat», eta adierazpen horrek ez daukanez gero adiera bakar bat, Estatuaren organoek, eta batez ere legegileak, nahiko eremu zabala dute portu bat interes orokorrekotzat jotzeko behar diren ezaugarriak noiz agertzen diren eta noiz ez zehazteko. Auzitegi honek, esan bezala, kanpoko kontrola baizik ezin du egin, hots, Estatuaren organoek jarduteko duten askatasunaren mugak noiz gainditu diren zehaztu baino ezin du egin.
…araua izaten da, oro har, interes orokorreko portuak merkataritzako portuak izatea...hala ere, beste ezaugarri batzuengatik ere jo daiteke interes orokorrekotzat merkataritzakoa ez den portu bat
”Interes orokorreko" izendatzeko  irizpideak (Estatuaren portuen eta Merkataritzako Itsasketaren Legea, 5. art.): …Portu bat interes orokorrekotzat jotzeko behar diren baldintzak dira: nazioarteko itsas merkataritzako jarduerak gauzatzea (5.a), edo merkataritza-jardueren bolumenarengatik eta ezaugarriengatik funtsezko izatea Estatuko erabateko ekonomia-jarduerarako (5.d); izan ere, lehenbiziko kasuan, merkataritzako jarduerak gauzatzen baitira portu horietan, eta, bigarrenean, autonomia-erkidego jakin baten interesa gainditzen baitute jarduera horiek.

…Portu baten ezaugarri teknikoak edo geografikoak ere –batez ere, uharte batean kokatuta badago–  izan daitezke portu bat interes orokorrekotzat jotzeko arrazoi, …”Eta nahiz eta  Estatuak badituen beste titulu batzuk ere itsas trafikoaren segurtasuna bermatzeko…” badago itsas trafikoaren segurtasunaren eskakizunengatik ere  portu bat interes orokorrekotzat jotzea, eta hori egiteko eskumena portuen gainekoa da, ez merkataritzako itsasketaren gainekoa. (20. OJ)
Autonomia-erkidegoei eskualdaturik zeuden zerbitzuak Estatuari itzultzea, geroztik ”interes orokorrekotzat” jo izanagatik. Horrek ekar dezake lehen Galiziari eskualdatu zitzaizkion portuak orain Estatuaren titulartasuneko bihurtzea; hala eta ere, interes orokorrekotzat jotzeko irizpideak (gorago aipatu ditugunak) ez dira baliogabetzen. 
Konstituzio-auzitegiak hau adierazi du: baldin eta Konstituzioak ezarri balu legez zehaztu beharrekoa zela interes orokorreko portuak zeintzuk diren edo halakotzat jotzeko zer irizpide erabiliko diren, orduan balegoke baieztatzea noiz diren izendapen horiek zabalegiak eta konstituzioaren kontrakoak, legeari egotzi ahal izango baikenioke ez dituela zehazten erregelamenduz garatu beharreko irizpideak
….

Portu bat interes orokorrekotzat jotzeko arauaren maila: EKaren 129. artikuluan ezarritakotik ezin da inolaz ere atera interes orokorra zehaztea legegileari dagokionik; aitzitik, legegileak irizpideak aldez aurretik zehaztu gabe ere, gobernuak jo dezake portu bat interes orokorrekotzat; eta halaxe gertatu zen maiatzaren 14ko 989/1982 Errege Dekretuarekin, interes orokorreko portuak izendatzeari buruzkoarekin, zeina Konstituzioaren aurreko legedia oinarritzat hartuz eman baitzen…Dena den, Konstituzio Auzitegiak ohar hau egiten du:..baldin eta Estatuak, etorkizunean, zabalegi erabiltzen baditu ezaugarri horiek, eta hori aipatutako antolamendu horren aurkakoa gertatzen bada, orduan, auzitara jo ahal izango da, logikoa denez. 
· Estatuak jabetza publikoaren gainean duen titularitateak nola eragiten dion autonomia-erkidegoek portuen gainean duten eskumenari. Hauxe zen auzia: Estatuaren itsasaldeko jabetza publikoaren eremuan erabiltzeko (eskualdatu gabekoan) autonomia-erkidegoek ematen dituzten baimenen edo kontzesioen sariak jasotzea nori dagokion. Jabetza publikoaren titularrak legezko du saria eskatzea; eta, bestalde, hori ez da eragozpen izango dena delako portuaren gaineko eskumena duen autonomia-erkidegoak egoki deritzen tasak ezar ditzan portu horri datxekion itsasaldeko jabetza publikoaren eremuan erabiltzeko ematen dituen kontzesioengatik eta baimenengatik. (26. OJ).
· Portuen gaineko eskumenak eta lurralde-antolamenduaren eta hirigintzaren gaineko eskumenak uztartzea 

Eremu fisiko bakar batean eragina duten eskumen-tituluen gaineko doktrina...Eremu físiko jakin batean eragina izango duen eskumen bat esleitzeak ez du nahitaez eragozten eremu horretan beste eskumen batzuk ere egikaritzea; eta bat etortze hori posible da eskumenek, nahiz eta eremu fisiko bakarrean eragin, xede juridiko ezberdina dutenean (Konstituzio Auzitegiaren 113/1983 eta 77/1984 epaiak) (29. OJ).
Eskumen-titulu ezberdinak uztartzeko formulak:  Bi eskumen horiek uztartzeko, lehen-lehenik lankidetza-formulak erabili behar dira”. Baldin eta lankidetza hori ez bada aski gatazkak konpontzeko, auzitegi honek dagoeneko ohartarazia du azken erabakia eskumen gailena duenari dagokiola (Konstituzio Auzitegiaren 77/1984 epaia, 3. OJ), eta ezin zaiola Estatuari eragotzi bere eskumen esklusiboak erabiltzea, zer eta esparru horretan autonomia-erkidego baten eskumen batek ere eragiten duelako, eskumen hori esklusiboa izanik ere (Konstituzio Auzitegiaren 56/1986 epaia, 3. OJ)…Azken batean, kontuan hartu behar da Konstituzioak Estatuari eskumen esklusibo bat esleitzen diola eskumen horren oinarrian interes orokor bat dagoelako, edo konstituziogilearen ustean hala dagoelakoan; eta interes horrek gailen izan behar du auzian zerikusia duten beste lurralde-erakunde batzuen interesen aurrean, nahiz eta, bistan da, eskumena legezko eran erabili behar den horretarako: hau da, hartuko den neurriak, dena delakoak, bat etorri behar du dagokion eskumen-tituluarekin; eta, aldez aurretik, lankidetza-moduak erabili behar dira auzian zerikusia duten erakundeei entzuteko; gainera, ezin da autonomia-erkidegoaren eskumena behar baino gehiago murriztu; eta abar…(30. OJ).
Estatuak interes orokorreko portuen gainean duen eskumenari dagokionez, zehazki, kontuan hartu behar da portua Estatuarena izateak berez dakarrela autonomia-erkidegoek eta udalek lurralde-antolamenduaren gainean eta hirigintzaren gainean dituzten eskumenen erabilera egokitu beharra, eta ezin dela eremu ezberdinen gainean eskumena duten erakundeen nahierara utzi… Aldi berean, Estatuaren portu izan arren, ez dira horregatik ezabatzen portu horrek hartzen duen eremu fisikoaren gainean erabiltzekoak diren gainerako eskumen guztiak, gauza argia da hori; zeren eta Estatuak interes orokorreko portuen gainean duen eskumen esklusiboaren xedea portua bera baita, eta, portuarekin batera, bertan gauzatzen den jarduera; baina ez, ordea, portuaren eremu fisikoari eragiten dion edozein jarduera, eragite hutsagatik…, lurralde-antolamenduaren eta hirigintzaren eskumenaren xedea da lurzoruari eta lurralde-eremuari eman dakizkiokeen erabilera-motak zedarritzea» (Konstituzio Auzitegiaren 77/1984 epaia, 2. OJ)
Hirigintzaren antolamendurako tresna erabatekoek portu-sistematzat jo behar dute Estatuaren portuetako zerbitzugunea, eta EKaren 149.1.20 artikuluan du oinarri betebehar horrek; hirigintzaren eta lurralde-antolamenduaren gaietan eskumena duten erakundeen ahalmenei ezartzen zaien mugak bi jatorri izan ditzake: batzuetan, lehendik portu bat izateak ezartzen dio muga hirigintzan agintea duen erakundeari; beste batzuetan, interes orokorreko portu berri bat sortzeko erabakiak; eta erabaki hori hartzea, aipatu ditugun arrazoiengatik (eta ez dirudi beharrezkoa denik berriz aipatzea), Estatuari dagokio, berea baitu ezaugarri hori duten portuen gaineko eskumen esklusiboa. (37. OJ)

Txosten loteslearen teknika (38. OJ):  Konstituzioarekin bat datorrela uste du. Hala ere, Estatuak gehiegikeriaz erabiltzen badu teknika hau, baliteke jarduna deusez izatea. Txostenak portu-agintaritzaren eskumenaren alderdiei buruzkoa izan behar du nahitaez, ez beste ezeri buruzkoa.

· Itsasadar batzuk interes orokorreko portuen zatitzat jotzea (36. OJ). Ez dio, lehen batean, konstituzioaren aurkako irizten, baina argibide batzuk ematen ditu:
· Estatuaren portuen II. Gunetzat baizik ezin dira jo, eta interes orokorreko portu baten zerbitzugunea horrela hedatzeko arrazoiak honako hauek dira: batetik, itsasadarren euren ezaugarriak, izan ere, itsasadarra hainbat porturen kokaleku izaten da, bai Estatuaren bai autonomia-erkidegoen portuenak, eta, hortaz, ontzien eta bestelakoen sarbiderako, maniobrarako eta ainguratzeko ubide izaten dira; eta, bestetik, portu-agintaritza bakarra izateko beharra, itsasadarraren barruan izaten den portu-jarduerari buruzko erabaki nagusiak har ditzan.

· …Portuaren II. Gunean “ur-eremua” besterik ez da sartzen; zehatzago esatearren, "portuko uretatik kanpoko" gunea; bistan da ezin direla hor sartu ez itsasadarrean bertan kokatuta dauden autonomia-erkidegoen portuetako lur-eremuak, ez eta itsasertzeko gainerako guneak, itsasadarreko ur berberen hegian egonagatik berez portuko instalazioak direnetatik kanpora geratzen direnak, alegia.

· …Estatuaren portuaren II. Gunetik kanpo utzi behar dira autonomia-erkidegoen portuei dagozkien ur-eremuak… garai batean autonomia-erkidegoari atxiki zitzaizkionak.

· …Estatuak portuen bitartez itsasadarreko uren gainen duen eskumenak ez du eragozten, inolaz ere ez, autonomia-erkidegoak bere bestelako eskumenak –portuen gainekoaz bestekoak– erabil ditzan ur berorien gainean, baldin eta eskumen horiek bereak baditu.

· …itsasadarra interes orokorreko portutzat jotzea ez da eragozpen izango autonomia-erkidegoek, beren portuetan ematen dizuten zerbitzuengatik edo portuak osatzen dituzten lur-eremuak eta ur-eremuak erabiltzeagatik, dagozkien tarifak kobra ditzaten.

· Portuen gaineko eskumena eta udalen autonomia:  Estatuak ahalmena du beste lurralde-erakundeen hirigintza-eskumenari eragiteko, aldez aurreko lizentziaren ordez (udalak eman beharrekoa da) txostena egin beharra ezarriz (hau ere udalak egin beharrekoa); hala ere, portuko obretan –beren adiera hertsienean- baizik ezin du hori egin; hots, ezin du hori egin portuaren zerbitzugunean egin arren bestelakoak diren obretan, zeren eta, horietan, hirigintzako legeria izango baita aplikatzekoa, bai eta, lehen batean, eskumena duen udalak eman beharreko aldez aurreko lizentzia. Puntu honetan, García Campuzano magistratuak boto partikularra eman du, eta Estatuaren Portuen eta Merkataritzako Itsasketaren 19.3 artikulua konstituzioaren kontrakotzat jotzearen alde dagoela adierazi du.
· Portu berriak eraikitzea: (40. OJ) …Estatuari dagokio interes orokorreko portu berri bat non kokatu behar den erabakitzea, eta erabaki hori ezin da egon portua eraikiko den lurraldeko autonomia-erkidegoaren edo udalaren iritziaren menpe…Portu berria eraikitzerakoan, agintaritzen arteko lankidetzarako moduak aurkitu behar dira, eta ahalik eta oztopo gutxien eragin behar zaie zerikusia duten beste eskumen batzuei; horrek ez du esan nahi, ordea, nahitaez baliatu behar denik txosten loteslearen teknika...

· Ingurumena (41. eta 42. OJak): Konstituzioaren aurkakotzat jotzen ditu 21.4 artikulua eta 62. artikuluaren 2. eta 3. paragrafoak, Estatuaren portuetan egin beharreko dragatu eta isurketei buruzko arauetan ez baita batere biderik aurreikusten autonomia-erkidegoek arrantzaren eta ingurumenaren arloetan dituzten eskumenak aldez ditzaten. Konstituzio Auzitegiaren ustean, eremu fisiko beraren gainean eragiten duten eskumen-tituluen arteko lankidetzarako batere tresnarik ez izateak dakar arau horiek konstituzioaren aurkakotzat jo beharra. Akats hori konpontze aldera, eskumena zuten administrazioei kontsulta egiteko izapidea sartu zen.
· Merkataritzako itsasketa: 
Kontzeptua:  (44. OJ) ...gaiari nolabait heltzearren, «merkataritzako itsasketa» izan da pertsonak nahiz salgaiak garraiatzeko bi porturen edo gehiagoren artean egiten dena, usadioz bederen; eta horrek bereizi izan du itsasketako gainerako jardueretatik, hala nola jolaserako itsasketatik edo arrantzarekin zerikusia dutenetatik.


…pentsatzekoa da kontzeptu horren barruan sartzen direla merkataritza-ontzien itsasketarekin zerikusia duten jarduerak, merkataritzarako egiten direnak, eta, zehatzago esate aldera, pertsonen eta salgaien itsas garraioarekin zerikusia dutenak; orobat sartzen dira itsasketa segurtasunez egiteko behar diren arauak, hala eskifaiaren eta ontzian doazen pertsonen nola garraiatutako salgaien segurtasunerako behar direnak, alegia. Eta horrek hau dakar ondorio: ontziak baldintza tekniko batzuk bete behar dituela eta itsas trafikoa antolatu egin behar dela; eta trafikoa, orotara ez ezik, gune jakin batzuetan ere antolatu behar da (esaterako, nahitaezko itsasbideak eta trafikoa bereizteko eskemak ezarriz), ontziek elkar jotzea edo bestelako istripu batzuk eragoztearren…

Lurraldetasun-printzipioarengatik autonomia-erkidegoen eskumenak dituen mugak (45. OJ): …Generalitateari ezin zaio ezagutu bere itsasaldetik kanpora kokatuta dauden portuekin egiten den itsas garraioaren gaineko eskumenik; lurraldetasun-printzipioak eragozten du hori. Auzitegi honek behin eta berriro adierazi du lurralde-autonomien sistemak berak dakarrela eskumenen lurraldetasun-printzipioa…
…Itsas garraioaren kasuan, esan dugun bezala, Konstituzioak ez du hartu lurraldearen irizpidea –eta berariaz egin du hori–, baina honako kasu honetan irizpide hori ez aplikatzeko arrazoiak ez dira argi ikusten.

Edukiaren aldetik, autonomia-erkidegoen eskumenak dituen mugak (46. OJ): …itsasketaren segurtasunaren eta itsasoan dabiltzan pertsonen bizitzaren segurtasunaren zenbait alderdi, inon sartzekotan, merkataritzako itsasketaren arloan sartu behar dira lehenbizi (eta, hortaz, Estatuaren esku geratzen dira).

...itsasketaren segurtasunak eskatzen du, errepideko zirkulazioaren segurtasunak eskatzen duen bezala, zenbait berme berberak izatea Estatuaren lurralde osoan; berme horiek, bestalde,  nazioarteko zenbait arauren ondorio dira, helburu bera duten nazioarteko zenbait arauren ondorio, alegia (eta, hortaz, arlo hau ere Estatuaren esku geratzen da).
Itsasoko segurtasunaren kontzeptua: (47. eta 48. OJ) ezin da ulertu merkataritzako itsasketaren arlotik kanpo uztea itsasketaren segurtasunari dagokion gaia (arlo hau ere, Estatuaren esku geratzen da).
Atoi-zerbitzua eta portuko pilotuaren zerbitzua: …Atoi-zerbitzua eta portuko pilotuaren zerbitzua portu-jardueratzat jo ahal diren arren (Estatuaren Portuen eta Merkataritzako Itsasketaren Legeak portu-zerbitzuak aipatzen ditu 66.1 artikuluan), eta jarduera horiek autonomia-erkidegoen portuetan gauzatu arren, Estatuak badu ahalmena, merkataritzako itsasketaren gainean duen eskumena erabiliz, portu-pilotuaren zereginean aritzeko zer baldintza bete behar diren zehazteko, bai eta portuetan nahitaez eskaini behar diren atoi-zerbitzuak zeintzuk eta zenbat diren zehazteko.  Gauza bat da portu-pilotuek zer ikasketa-titulu eduki behar duten, portuen ezaugarrien arabera zer zerbitzu eskaini behar diren eta antzeko beste kontu batzuk zehaztea, nekez jo baitaitezke portuko kontutzat, eta beste bat, oso ezberdina, portuan bertan gauzatzen diren atoi-zerbitzu zehatzak eta portu-pilotuaren zerbitzu zehatzak nola kudeatu behar diren zehaztea, horiek portuko agintaritzari baitagozkio, den Estatuaren menpekoa edo dagokion autonomia-erkidegoaren menpekoa
Itsas Kapitainaren eskumenak:  (48. OJ) Estatuak itsasketaren segurtasuna bermatzeko dituen eskumenen artean kokatzen ditu itsas kapitaintzari esleitutako jarduerak.

Itsas salbamendua (51. OJ) … Kataluniako Estatutuaren 11.10 artikuluan eta Galiziako Estatutuaren 29.3 artikuluan zein itsasaldeko beste autonomia-erkidego batzuetako estatuetan itsas salbamenduaren arloko betearazpen-eskumen esklusiboak aipatzen dira, …Horrek eragotzi egiten du Estatuak gai horren gaineko betearazpen-eskumenak bere gain hartzea. Horrenbestez, Estatuaren Portuen eta Merkataritzako Itsasketaren Legearen 6.1 e) artikuluak (merkataritzako itsasketan zer jarduera sartzen diren zehazten da) ezin du itsas salbamendua  merkataritzako itsasketatzat jo, bestela, Estatuak beretzat hartuko bailuke horren gaineko  eskumen esklusiboa..


…Nolanahi ere, ezin da ahaztu itsas salbamendua merkataritzako itsasketaren kontzeptuarekin egon dela loturik historian zehar…eta, zernahi ere den, autonomia-erkidegoek ez dutela legegintzarako eskumenik arlo horretan.


…Estatuak merkataritzako itsasketaren gainean dituen ahalmenen artean Itsas salbamendua egon arren,  Estatuak ez ditu bereganatzen aipatutako autonomia-estatutuetan itsas salbamenduari buruz jasotako betearazpen-eskumenak.

Kasu honetan, errekurtsoa aurkeztu duten autonomia-erkidegoei itsas salbamenduaren gaineko betearazpen-eskumenak besterik ez dagokie, eta horrek esan nahi du Estatua dela gai horretan legegintzarako ahalmen beteak dituena; ahalmen horiek, azaldu dugunez, araua era egokian aplikatuko dela eta berdin interpretatuko dela bermatzearren koordinazio-tresnak ezartzeko aukera ematen diote.

Zerbitzu Berezietarako Estatu Plana (53. OJ): “…Legearen 87.2 artikuluaren arabera, Planaren oinarrizko helburuak guztientzako irizpideen eta gutxieneko printzipioen inguruan daude osatuta, eta ez dituzte zapaltzen, "a priori,"  autonomia-erkidegoen betearazpen-eskumenak. Nolanahi ere, Estatua jarraibide orokorrak ezartze hutsa baino harago joaten bada eta aipatutako eskumen horiek urratzen baditu, dena delako Plan horren aurka jo ahal izango da, bistan denez.

Itsas Salbamenduko Estatuko Batzordea (54. OJ): Koordinazio-organoa denez gero eta, bistan denez, bera sortzea Estatuari dagokionez gero, araua bat dator konstituziotasun-multzoarekin.

Itsas Salbamendua eta Itsas Segurtasunerako Sozietatea (55. OJ) ...Sozietateak Estatuari dagozkion eginkizunak baizik ezingo ditu gauzatu, hots, bilaketa eta erreskaterako eta salbamendurako koordinazio-eginkizunak baizik ez; araua, bestalde, Estatuaren antolamenduaren barruan eskumenak banatzeko araua ere bada, eta, hortaz, ez du inolako eraginik autonomia-erkidegoen eskumenetan.

Segurtasun publikoaren eskumen-tituluaren eragina (149.1.29) Nahiz eta ezin den esan itsas salbamendua eta segurtasun publikoa gauza bera direnik, gerta liteke, kasu hauetan, EKaren 149.1.29 artikuluaren arabera Estatuari dagozkion eskumenei eragitea; izan ere, inolako eragozpenik gabe ekar liteke hona Konstituzio Auzitegiaren 133/1990 epaian jasotako doktrina...autonomia-erkidegoak gai honetan duen eskumenak hainbat muga ditu, hondamendi- edo larrialdi-egoerak Estatuaren interes bati edo autonomia-erkidegoez gaineko bati eragin ahal izateak dakartzan mugak, hain zuzen. Istripu batzuk itsasoan zein larriak izan daitezkeen ikusirik, eta era guztietako baliabideak eta bitartekoak, eta hainbat erakunderenak, berehala erabili behar izaten direla jakinik, bidezkoa da, lehen azaldu dugunez, Estatuak esku-har dezan, gidaritza eta antolaketa bateratua bermatzearren, edo, behintzat, zerikusia duten zerbitzu eta administrazio askotarikoen ekintza baterakoa bermatzearren; izan ere, Estatu interes bat edo autonomia-erkidegoez gaineko bat egon daiteke jokoan.
· Itsasoko ingurumena babestea (56. OJ): Gai honetan, Estatuak oinarrizko legegintzarako eskumena baizik ez du (EK 149.1.23).  Hala ere, honako ahal hauek ere ezagutzen dizkio:
· Estatuak, jabetza publikoaren gainean duen eskumena dela-eta (132.2 art.), jabetza publikoko ondasun hauek guztiak babesteko ahalmenak ditu: hondartzak, itsasaldea eta Estatuaren itsas eremua eta itsasoko eremu ekonomikoko eta plataforma kontinentaleko baliabideak.
· Ingurumen-hondamendi batzuk gertatzen direnean, autonomia-erkidegoez gaineko interesa sartzen da jokoan, KAren ustez.
· Itsasontziak garbitzearekin eta zama hustearekin zerikusia duten zenbait jarduera merkataritzako itsasketaren tituluaren barruan sar daitezke.
Itsasora egiten diren isurketak (56. OJ)…Itsasora egiten diren isurketen gaian autonomia-erkidegoek duten eskumena lurretik egindakoetarako bakarrik da, ez itsasoan bertatik egiten direnetarako, zeren eta estatutuetan Estatuaren jurisdikziopeko itsas eremua aipatzen baita isurketa nora egin behar den adierazteko, ez nondik egin behar den adierazteko (KAren 149/1991 epaia, 7. OJ). Kasu honetan, EPMI Legearen 6.1.f) artikulua itsasotik bertatik egindako isurketei buruzkoa da, eta isurketa horiek Estatuaren eskumenekoak dira, eta, hortaz, badu ahalmena isurketa horiek merkataritzako itsasketatzat jotzeko, eskumenak bere barne-antolamenduan banatze aldera; izan ere, bereizketa hori ez da berria, Konstituzioaren aurreko merkataritzako itsasketaren legezko kontzeptuan baitzegoen  jasota.
� “Itsas-lehorreko aldea” baino nahiago dugu “Estatuaren itsasaldeko jabetza publikoa” terminoa, Eurodicautom-en datu-base terminologikoan ingeleserako proposatzen denaren bidetik:  proposed translation: coastal area public property (State-owned public property including the coast and coastal waters, beaches, national territorial waters, the continental shelf, and their natural resources)


� “Remisión en blanco” gaztelaniaz.

